OUTERIG EN STOUTERIG 

opgedra aan almal wat glo: 

as sneeu op die berg lê, 

brand ‘n vuur in die kaggel. 

                                     (anoniem)     

Storievertellers is nogal berug vir hul onerkentlikheid teenoor bronne. Dit sal egter ‘n onreg wees as die flukse bydrae nie erken word nie van my ou Tukkiemaat Pierre le Roux van Mosselbaai. Hy ken baie stories, en hy vertel hulle met smaak en styl.

Op hierdie bladsye is ook weergawes van verhale wat tot huidige en gewese rubriekskrywers soos Johan van Wyk (Volksblad), Pieter Spaarwater (Die Burger), Duwweltjie (Finansies & Tegniek), Pollux (Rapport) en Lood (Beeld) teruggespoor kan word.  Die feit word met dank vermeld.  

My eie humorboekies Scoops en Skandes, Flaters en Kraters en Oos-Wes, Reismoles! is herontgin. 

HvD   

Gevorderdheid in jare kan die beste waargeneem word in vier dinge: ou hout om te brand, ou wyn om te drink, ou vriende om te vertrou en ou skrywers om te lees. 

                                                                                                   - Francis Bacon 

TERLOOPS   

Vir sensitiewe lesers raak Outerig en Stouterig, ondanks ‘n sensor-skêr, plek-plek dalk ietwat vleeslik, vrees ek. Hardebaarderig, om ‘n begrip uit die beginjare van die KKNK (Klein-Karoo Nasionale Kunstefees) af te stof. 

Maar hoe dan gemaak?    Dinge het tog name. Plek-plek moet sulke dinge by die naam genoem word. Die tema maak dit onvermydelik. Vir stories wat dalk 'n wenkbrou laat wip, word nietemin ekskuus gevra. Al raad aan daardie lesers: waar dit te skurf raak na hulle smaak: Slaan oor, slaan oor! 

Die spesie  “gewone grappie” is sterk in die versameling verteenwoordig, veral in die eerste afdeling.  ‘n Soliede klomp daarvan is waarskynlik in hul geheel apokrief

Ander stories bevat 'n element van waarheid waarby 'n stertjie of twee aangehaak is. ‘n Paar is so waar as padda manel dra.  

Verskoon my, maar ek gaan nie die pret bederf deur my stories as waar, waarskynlik waar, waarskynlik onwaar of onwaar te klassifiseer nie. Liewe leser, besluit maar self. 

Die stories kom uit verskillende tydvakke en dek 'n wye spektrum. Party (hopelik die minderheid) het dalk al baard (van ouderdom). Ook daaroor: jammer. 

 Maar ‘n goeie storie bly altyd ‘n goeie storie.  

Hennie van Deventer

Melkbosstrand   

Die stofstreep van die jare loop al 60 bulte oor,

oud maar nog nie koud nie – die beste lê nog voor. 

1. Oor die muur? 

LAWWE LIEDJIE   

Met my bereiking van senior-status, ook al ‘n jaar of vyf gelede, stuur oud-kollega Fred Schnetler uit die Swartland waar hy afgetree het, vir my die volgende Oostenrykse volksliedjie:  

Fein, fein schmeckt uns der Wein

Wenn man zwanzig ist – und die Liebe.

Fein, fein schmeckt uns der Wein

Wenn man dreissig ist – und auch die Liebe.

Wenn man vierzig ist, man nog gerne kuesst

Sonders wenn man ein sparsam gewesen ist.

Doch wenn man aelter wird, und langsam kaelter wird,

Bleibt allein nur der Wein. 

Die vernuftige Fred het dit so “overgeset”:

Fyn, fyn smaak ons die wyn – as ‘n mens twintig is – en die liefde. 

Fyn, fyn smaak ons die wyn – as ons dertig is, en ook die liefde.

As ons veertig is, soen ons nog graag – mits ons ‘n bietjie spaarsaam was.

Maar as ons ouer word, en stadig kouer word,

Bly alleen net die wyn.

‘n Sjarmante liedjie, pikant vertaal, né?

Ek laat weet vir Fred: “Oulik, oulik.” Ek pleeg ook skaamteloos plagiaat. Stuur “Fred se liedjie” rond en bont vir vriende wat ‘n baken-ouderdom bereik.  

By myself dag ek egter stilletjies: Watter bog!

Al sou daardie ligsinnige liedjie net 50 persent waar wees, is dit in elk geval niks om oor te sing nie.  Ween dan liewer, Weners, ween! 

SOOS NAAS  

Laat ons eerlik wees. Nie almal bo sestig van die mansgeslag is – om ‘n uitdrukking by die stoute skryfster Annelie Botes te leen wat sy op haar beurt by haar broer op Oudtshoorn geleen het -  nog “in hul maanhaartyd toe hul ennemel nog vir ‘n grap afgespring het nie.”  (Party wyfieleeus begin natuurlik self ook ook maar vroegerig lyf wegsteek!) 

Maar die meeste van my portuur, mans en vroue, is darem nog soos Naas Botha. Al kan hulle nie self meer rugby speel nie, stel hulle nog intens belang in die spel – 

  “op die ou einde van die dag”  ofte not.

 Hulle praat daaroor, dink daaroor, droom daaroor, skryf daaroor.  

SKOON BOEK 

Vrystories van veterane  – dis waaroor dit hier gaan. En dis geen nuwe, onontginde tema nie. Die stekelrige onderwerp is al van alle kante diepgaande bestudeer en nagevors. 

Jare gelede het ‘n insiggewende boek daaroor verskyn. Titel: Seks bo sestig. 

Dit was nog in die dae van die ou Publikasieraad, rus in vrede.  Op grond daarvan dat dit ‘n akademiese publikasie was, is Seks bo sestig nie voorgekeer nie. Hy was in daardie opsig gelukkiger as die onskuldige perdeboek Black Beauty! 

Nietemin, ‘n toegewyde student van dié sake loop toe ‘n eksemplaar op die rak vir taboe-onderwerpe in ‘n muwwe ou boekwinkel raak. Hy raak geprikkeld. Die ou loer eers skuldig rond of geen loerbroer hom dophou nie, pluk vinnig die boek uit die rak uit en begin daarin blaai. 

Die eerste blad is skoon. Ook die tweede en die derde. Hy kom by die vierde. Niks.  En die vyfde. Niks, niks, niks.  Eers onderaan die laaste blad is ‘n paragraaf in fyn druk: This book is also available in English. 

Grappie? 

Nee genugtig. My kommentaar op die vorige bladsy oor die oempa-oempa-nasie se  liedjie is ook hier van toepassing. Blaai gerus daarna terug. 

. 

STAND VAN SAKE 

Dr. Goedhart, wat met sy mediese rubrieke in Die Volksblad  (nou net Volksblad)  en ander publikasies 'n baanbreker was, het ouer mans ‘n slag sleg in die gesig (?) gevat.   

Dit was na aanleiding van 'n brief van 'n 78-jarige. Die oubaas was op soek na 'n viriliteitsdieet. Hy wou nie meer so sukkel om 'n ereksie te kry nie. Kan Dr. Goedhart iets aanbeveel, asseblief?

Die goeie dokter antwoord toe: “Troos jou maar met die gedagte dat al wat op jou leeftyd regop staan, jou grafsteen is.” 

Diaboliese diagnose!

TOE KOM QUINN 

Met Anthony Quinn het Dr. Goedhart hom egter sleg misreken. Daardie oupagrootjie van akteurs, ook bekend as Zorba the Greek, het in 1993 juis op ‘n rype 78 – hoor, dr. G! –  ‘n kind by 'n “ander vrou” verwek.  

Quin het die geboorte soos volg bekend gemaak: "Kathy, my sekretaresse vir die afgelope nege jaar, het gesê sy wil 'n kind by my hê. Ek het gesê ek weet nie of ek kan nie. Wel, ek kon!"

… EN CHRIS BARNARD 

Onse se eie prof. Chris Barnard, die beroemde hartdokter met die huppel in sy knuppel, het natuurlik ook nie laat slaplê nie. Na sy dood het ek vir hom die volgende grafskriffie neergepen: 

Ook maar mens; ook maar lus;

Met die kort grafskrif

Sê ons tot siens, dokter Chris. 

UIT DIE SKRIF  

Hierdie pennevrug het, soos die leser hopelik teen hierdie tyd agtergekom het, met 'n
 doel die lig gesien. Die missie is om ‘n bietjie broodnodige ewewig te bring, allamagtig. Laat ons mites soos in daardie Oostenrykse liedjie, in die grappie oor die “skoon boek” en in Dr. Goedhart se uitspraak oor die stand van sake vir eens en vir altyd die nek inslaan. 

Vlytige veterane se kranige kaperjolle in die katel word ter nastrewing van daardie doel hier geboekstaaf.  Sommige arme drommels vind  in ‘n stadium die gees is nog meer as gewillig maar die vlees vou dubbel. Oor hulle word met deernis gerapporteer.   

Die slaapkamersake van sestig-ietsers, sewentig-ietsers en selfs tagtig-ietsers word uit verskillende hoeke belig.  Een ding staan in elk geval soos ‘n paal bo water: hierdie is geen ligtelike saak nie.

Kom ons begin op ‘n stigtelike noot. Ons lees ‘n stukkie uit Genesis 18:10 e.v. In hierdie Skrifgedeelte is opgeteken die verhaal van Abraham se drie besoekers wat die ongelooflike nuus bring dat sy ou vrou, Sara, 'n seun gaan hê.  Toe dink Sara by haarself: "Sal ek nog genot kan hê noudat ek afgeleef is? En dit met my man wat oud is?"  En sy lag te lekker. 

(Volgens Die Boodskap, die Bybel in hedendaagse Afrikaans, het sy gelag toe sy vir haarself sê: “ My lyf is al veels te oud en te verrimpeld vir die genot van die liefde. En boonop is Abraham ook hopeloos te oud.”)  Sê wie! 

Nou sing die kindertjies immers: “Vader A-bra-ham het baie seuns ….

                                                      baie seuns het Va-der A-bra-ham,

                                                      ek is een van hul  en so ook jy,

                                                     kom sing saam en wees bly.” 

Hierdie Bybelse baanbreker-grappie oor seniors en hul dinge dateer uit omtrent 2000vC.  Sê iemand iets van uit die oude doos!

MET BAARD   

Dat die Sara-en-Abraham-grap ‘n vroulike grap was, is nogal iets om aan te herkou. Meeste grappe is tog mansgrappe. 

Maar neem kennis: Sara het  “by haarself” gelag. Toe sy gekonfronteer word, het sy “geskrik” en 'n leuen vertel. "Ek het nie gelag nie," het sy geskerm. Van senior dames is destyds dus duidelik groter skugterheid oor slaapkamersake vereis!

Eintlik is dit ‘n heel kuise grappie. Moderne susters van Sara in die jaar 2 000 praat in die algemeen oor hierdie klas sake taamlik pront.  Hier is drie eietydse stories – oor ouer vroue, meegedeel deur vroue wat self nie meer kuikens is nie:  

*  'n Ouma vier haar 95ste verjaardag. 

Haar kleindogter, ook al diep in die dertig, vra of sy haar maar iets kan vra waaroor sy baie wonder. 

"Alte seker, my kind."

"Ouma, op watter ouderdom verloor 'n mens jou seksdrang?"

"Nee my kind, jy sal dit vir iemand moet vra wat ouer is as ek."

*  Drie tannies van Pretoria is op 'n uitstappie na Sun City. Ná  'n geslaagde uur of twee by die dobbelmasjiene voel hulle 'n bietjie roekeloos. Die manlike prikkeldansers die Chippendales tree op, en toe die gordyn oopgaan, sit die drie heel voor. 

Hoe later hoe kwater. Een vat later 'n R20-noot, gee dit 'n lek en plak dit teen een van die kaal boude wat verbyskuur. Die tweede doen dieselfde met 'n R50-noot. 

Die derde aarsel ‘n oomblik. Toe haal haal sy haar kredietkaart uit, en trek dit deur die gleufie. 

· ‘n Beroemde liggaamsbouer hou ‘n vertoning op ‘n plattelandse dorpie - sê nou maar Bultfontein in die Vrystaat –  en twee oujongnooiens gaan kyk. Hulle sit ook in die voorste ry. Toe die sterkman verskyn en sy spiere begin wikkel, snak die tantes na hul asem. Een mompel iets oor die eina broekie.

Die kêrel bult sy linkerboarmspier en sê: “Vyf ton dinamiet!” Die gehoor klap hande. Hy bult sy regteboarmspier en sê weer: “Vyf ton dinamiet”. Die tantes giggel verbouereerd. Hy lig albei sy arms op en sê: “Tien ton dinamiet!”

Op daardie oomblik val die broekie woerts tot om sy enkels. Die een tante gryp die ander aan die arm en hyg: “Hier moet ons weg! Kyk hoe kort is daai lont!” 

KRAGTELOOS   

‘n Vrystaatse niggie spot soos volg oor die een of ander denkbeeldige man:  

Op 33 het hy rook gelos ….…………….wilskrag.

Op 43 het hy drank gelos    …………….wilskrag

Op 53 het hy dobbel gelos   ……………wilskrag 

Op 63 het hy seks gelos   ……… ……  geen krag! 

Die grysheid bring kuisheid, dis wat hulle glo,

Maar die oues is plesierig, dan maak hulle so …

2. Ne(t)fertiti’s 

VISNETTE 

Die “grap” oor haar te wagte swangerskap wat Sara so geamuseer het, is al 4 000 jaar oud.  Dit is egter nie waar alles begin het nie. Vive la difference is al van Adam se tyd af populêr nadat 'n kaal, bleek ribbebeen skielik sag, bekoorlik gekurf en verleidelik geword het.

Dis ook waaroor Farao Sneferu (toe ver van bloedjonk) en sy hooftowenaar, Djadjamankh, rondom 2 600 vC al in die Egiptiese vorstehuis gekorswel het. 

"Het jy die ene gehoor oor hoe om 'n verveelde farao te vermaak? Eenvoudig: laat vaar 'n boot die Nyl af met 'n vrag mooi jong meisies wat net in visnette geklee is. Sê dan vir die farao hy moet 'n vis gaan vang!"

Snaaks? Nie buitengewoon nie. Onthou egter dat hierdie brokkie humor van die antieke Egiptenare volgens slim mense die wêreld se oudste opgetekende seksgrap is. Die eerste in 'n nimmereindigende ry. 

OU BOKKE

Bejaarde Faraos en hul jong “Ne(t)fertiti’s”  -  in Afrikaans praat ons sommer van  ou bokke met jong blare. Dis ‘n tema wat soos die spreekwoordelike goue garingdraad deur ‘n hoop gawe stories loop. Van doerietyd af tot vandag. Van die stories is oor skreeusnaakse toevallige ontmoetings. Ander vertel van sulke verhoudings wat tot permanente verbintenisse uitblom.    

My persoonlike gunsteling is oor 'n  bielie van ‘n kielie:  

Doer in die Dorsland tussen Broekafval en Gorragas staan 'n ou boer met sy steeks perd.  Die perd se baas probeer alles. Hy raas en skel. Hy trek 'n paar skote af met sy .22.  Die perd roer nie. Die son vat dooierus op die twee. Dit voel of net 'n sifdraad daardie plek en die hel skei - boonop ‘n stukkende een vol gate. 

'n Daglank duur die staking. Toe kom 'n meisie verby in 'n spoggerige nuwe 4 x 4. Mooi, soos 'n voorbladnooi. Uitgevat vir goeie ventilasie op so ‘n snikhete dag. 

"Wat skort?"

Die boer verduidelik sy droewe lot.

"Toemaar," se die meisie. Sy klim met 'n swaailyfie uit die 4 x 4, fluister in die perd se oor, stap na sy agterkant en kielie hom waar 'n steeks perd waarskynlik nie verwag om deur 'n mooi meisie gekielie te word nie. Hy trek weg of hy ge-turbo is.

"Hoe op dees aarde?" vra die boer. 

"My geheim," glimlag sy liefies. "Ek weet net waar en hoe om te kielie."

Die oom trek sy skouers reguit, en maak keel skoon. "Juffrou," se hy, "dan moet ek jou nou vra om my ook dadelik so te kielie, want ek moet daardie verdekselse perd gaan vang!"     

GELUKHOU

Van kielie gepraat: 

'n Jong fisioterapeut speel 'n potjie gholf en tref die balletjie skrams. Dit trek windskeef. Sy hoor 'n man gil en storm nader. Dis ‘n ouerige gryskop heer. Hy lê met sy hande tussen sy bene en krul van die pyn. 

Besorgd buk sy by hom en sê sag in sy oor: "Oom, ek is verskriklik jammer. Maar ek is 'n fisioterapeut.  As ek jou masseer, sal die pyn bedaar. Wil jy dat ek dit doen?"

"Asseblief," knik hy.

Sy laat hom op sy rug lê, maak los wat losgemaak moet word, en begin masseer, terwyl hy doerie kant toe kyk. 

"Voel jy al beter?" vra sy na 'n rukkie. 

"O, dis wonderlik," sê hy. "Maar my duim is nog net so seer waar die bal dit getref het!"

LAMTIETIE, DAMTIETIE ….

Deesdae se meisies kan werklik openhartig raak met ‘n ou man. Dit het ‘n oupa uit die stad ervaar met lamtyd in die Karoo. 

Dis bitter droog. Die lammers wat hans moet grootgemaak word, word elke dag meer. Al wat 'n tietiebottel op die plaas is, is al opgediep en in bedryf gestel, maar die vraag bly groei. 

Oupa word afgevaardig om dorp toe te ry ten einde voorrade aan te vul. Sommer by die ingang van die dorp sien hy die uithangbord: apteek. Agter die toonbank staan 'n meisie met 'n buitengewoon vol postuur. Hy stap op haar af. 

"Het jy lamtiete?"

"Nee, oom," antwoord sy, "dis net my bra wat nie lekker sit nie."

JY’T BEGIN

Nog ‘n vrypostige enetjie probeer met ‘n baie eina-miniromp op ‘n bus klim. Agter haar staan ‘n ry mense. Maar probeer soos sy wil, sy kry nie haar been op die trappie nie. Ietwat verbouereerd, soek sy later die ritssluiter van die rompie aan die agterkant. Sy trek dit ‘n entjie af. 

Steeds is die rompie te nou. Sy voel-voel weer na die rits en trek dit nog ‘n entjie. Die gewenste resultaat bly onbereik. 

Terwyl sy nog wonder wat nou, vat die gryskop agter haar onder haar sitvlak en tel haar met een beweging in die bus.

“Hoe durf oom so aan my vat?” tier sy kwaad.

“Juffroutjie, jy’t die speletjie begin. Jy’t nou al twee keer my gulp se rits afgetrek.”

HOOR NET HIER!

‘n Omie wat ‘n gelukkie oorgekom het, storm eendag die biegstoel van ‘n Katolieke kerk binne.

 “Vader, ek moet bieg. Ek is 82 jaar oud en so iets het nog nooit met my gebeur nie. Ek stap nog rustig in die hoofstraat (Voortrekkerweg in Kaapstad se noordelike stadsgebiede) toe ‘n pragtige meisie van so 20 stop om pad te vra. Ons begin gesels en toe ek my kom kry, is ons in haar woonstel. Watter wonderlike lang middag was dit nie.”

“So?” reageer die priester versigtig. “Wanneer het jy laas gebieg?” 

“Nog nooit nie,” erken die omie. 

“Hoekom nie?” vra die priester.

“Ek is Joods. My van is Cohen,” antwoord die omie.

“Maar hoekom vertel jy jou storie dan aan my?”

“Omdat ek my storie vertel aan almal wat wil luister!”

DUBBEL 

Soms kry ‘n mens ‘n dubbele gelukkie. Dis of jy die lotto en die lotto-plus saam-saam wen. Wel, so ‘n dubbele gelukkie tref  mos op ‘n dag ‘n afgetrede stadsjapie wat saam met sy vriend in die Karoo gaan jag.   

Die twee vriende kry in ‘n storm moeilikheid met hul bakkie. Druipnat gaan klop hulle by die naaste plaashuis aan en kom te staan voor ‘n ryk jong weduwee. ‘n Netjiese vrou met ‘n goeie lyf vir haar jare. Sy nooi hulle in om in die vrykamer te oornag.  

Jare later kom die een by die ander. "Onthou jy daardie nag?" Ja, sy vriend onthou dit soos gister. 

"Het jy in die nag by die weduwee gaan kuier."

Ja, die vriend moet bely, hy het inderdaad. 

"Het jy my naam gebruik?"

Ja, ongelukkig moet hy die vergryp ook bely. 

"Toemaar, jy is vergewe. Ek het net gister gehoor sy is oorlede en ek is haar enigste erfgenaam."

LAASTE WENS  

Wie die “gelukkie” in die volgende verhaal oorgekom het en wie nie, word aan die oordeel van die leser oorgelaat. 

Sentraal in die storie is ‘n oujongnooi wat haar prokureur nader om haar te kom help met haar testament. Daar gekom, wil hy weet waaruit haar bates bestaan en hoe sy dit wil bemaak. 

“Wel,” sê sy, “naas die goeters wat jy hier om jou sien, het ek nog so ‘n R100 000  op belegging. Ek bemaak al my roerende goed aan liefdadigheid. Omdat niemand ooit van my notisie geneem het nie, wil ek ‘n begrafnis hê waaroor die mense sal praat. Bestee R75 000 aan die begrafnis. 

“Soos jy weet, is ek nooit getroud nie. Ek het nog nooit by ‘n man geslaap nie. My wens is dat jy so ‘n ervaring vir my reël vir die orige R25 000.”

Die prokureur skryf alles noukeurig neer en belowe dat hy sy bes sal doen om ‘n reëling te tref. By die huis gekom, lig hy sy vrou in oor die eienaardige wense van die oujongnooi.  Sy maak sommetjies oor watter gaatjies sy alles met R25 000 kan toestop, en moedig haar man aan om sommer self daardie laaste gunsie te gaan bewys. 

Nadat alles beklink is, vat sy haar man na die testateur se huis en wag in die motor. Na ‘n uur begin sy ongeduldig raak. Sy druk die toeter. ‘n Rukkie gebeur niks. Toe word die gordyne oopgepluk. Dis haar man wat by die venster uithang. “Kom haal my more,” roep hy. “ Sy wil nou net ‘n gewone begrafnis hê.”

NAAKTE WAARHEID 

‘n Mens kan jou eie geluk ook maak. 

Die bejaarderige buurman van ‘n bloedjong kat druk die voordeurklokkie pas nadat sy uit en haar man in die stort geklim het. ‘n Stryery ontstaan oor wie die deur moet gaan oopmaak. Uiteindelik gee sy bes. Sy gryp die handdoek en draf voordeur toe. 

Sy maak die deur oop en daar staan hul gryse buurman, oom Arend de Waal. Voordat sy ‘n woord kan rep, sê die buurman: “Ek gee jou R500 as jy daardie handdoek laat val.”  

Die jong vroutjie huiwer ‘n oomblik. Maar R500 is R500. Toe laat val sy die handdoek. Sy staan daar voor hom in haar volle jeugdige glorie.  Hy versit sy bril om beter te kan sien. Toe oorhandig hy die R500 en loop weg. 

Uit die veld geslaan maar baie in haar skik met die geldelike gelukkie, bedek die vrou weer haar bates met die handdoek en sit af badkamer toe. 

“Wie was by die voordeur?” vra haar man uit die stort

“Dit was die oom hier langsaan.”

“Bly om te hoor,” sê haar man. “Het hy iets gesê van die R500 wat hy my skuld?” 

IETSIE EKSTRA 

Dit gebeur, helaas, dat ‘n ou man ‘n gelukkie  nie as dusdanig herken nie. 

'n Oom kry die raad dat moedersmelk net die regte ding is vir sy kwaal. Gelukkig het die jong bure 'n kleinding, hul eerste, en is die buurman 'n tegemoetkomende man.  Hy willig in dat sy vrou uithelp. 

Die jong moedertjie is een op wie ‘n mens liewer sal wil lê as op sterwe. Na  'n paar 
sessies agter 'n toe kamerdeur vra sy eendag: "Wil Oom nie 'n ietsie ekstra hê nie?"

Hy dink 'n oomblik na. "Ja, dankie dit sal gaaf wees. 'n Marie-beskuitjie asseblief!"

Vir oumense met jong geeste… 
1. Ligte mistykie    
Toe ‘n hupse wewenaar haar die jawoord vra, was Alet van Dyk self al 'n senior dame met titseltjies grys in die kuif en langs die slape. Haar gretige instemming is onmiddellik en ongekwalifiseerd. Sy werp haar in die nuwigheid van ‘n huwelikslewe met entoesiasme en avontuurlus. 

Oor die middaguur ontwikkel 'n energieke ritueel. Die een wat eerste tuis kom, wag die ander in die beskutte swembad in die agterplaas in –  sonder 'n draad. Dan word uitgelate geplas en kerjakker vir 'n sorgvrye kwartiertjie of so. 

Op 'n dag daag Alet weens werkdrukte baie later as gewoonlik by die huis op. Sy storm by die voordeur in, verby die wit briefie waarop haar naam groot geskryf staan in die bekende handskrif van haar dierbare eggenoot. 

Sommer in die portaal al waai die eerste kledingstuk.  Bloese, romp, ondergoedjies en sandale lê 'n streep agter haar toe sy met 'n Rooi Indiaanse oorlogskreet by die agterdeur uitbars op pad na die uitnodigende koel water en haar wagtende man. 

Skielik droog die kreet op. Alet ruk styf soos 'n snaar. Haar hande skiet beskermd boontoe en dan weer 'n ent af. Sy begin gil. 

Die verbysterde heer van die huis gee net twee reuse-treë tot aan haar sy. Toe vou hy haar toe in sy arms en sleep-dra haar die huis in, terwyl die onverwagte gas, 'n studentemaat van veertig jaar gelede, die petalje in ongeloof gadeslaan. 

Nadat sy haar hart uitgehuil het en die verleë studentemaat diplomaties vinnig afskeid geneem het, wys die steeds verbouereerde manlief haar die briefie. 

Daarin staan 'n kort boodskappie wat sy nie kon misverstaan het as sy nie so haastig was nie:

"Moenie - gas!" 

2. Die aarde bewe
Piet Parlementslid is 'n deeglike kêrel. Toe hy in 'n woonwa sin kry, begin hy wyd oor die onderwerp lees. Partymaal ry hy sommer by woonwaparke in en knoop met 'n verskeidenheid eienaars geselsies aan. 

Hul geesdriftige vertellings oor onvergeetlike vakansies by allerlei begeerlike bestemmings gee die deurslag. Hy doen sy keuse, en met 'n meevallertjie uit 'n vergete niggie se boedel stap hy by 'n handelaar in om sy droom te verwesenlik. 

'n Verruklike model is dit inderdaad. Uiters modern en met elke denkbare gerief vir 'n ontspanne vakansie. Piet begin as 't ware die slapies tel totdat hy die eerste keer sy huis op wiele vir 'n uitstappie kan haak.

Toe die dag aanbreek, was die logistiek al hoeveel keer uitgewerk, en was die moets en moenies aan mevrou volledig bekend. Ook die staanplek is met sorg uitgesoek: 'n rustige oase van hoë bome, netjiese grasperke en 'n blouselblou meer waarin 'n kantige bergkruin op sy rug lê.

'n Genotvolle, kommervrye langnaweek het gewag  ... hopelik die eerste proeseltjie van 'n nuwe heerlikheid wat belowe het om net aan en aan te hou. Die eerste aand word vroeg 'n vuurtjie aangesteek. Bier in die hand, strek Piet hom agteroor uit op 'n opvou-swembadstoel en met behae en dankbaarheid mymer hy oor hoe goed die lewe vir hom is. 

Teen slapenstyd is hy in 'n romantiese stemming.  Gelukkig is die kleinkinders wat saamgebring is, moeg gebaljaar. Hul rustige asemhaling verskaf algou die sein dat die tyd aangebreek het om 'n perfekte dag liefdevol af te rond. 

Maar "oupa! ouma!" klink dit skielik ontsteld uit die verste hoek op. "Is hier 'n aardbewing? Hoekom skud die karavaan dan so?" 'n Kortaf ontkenning is onvoldoende. 'n Verduideliking word geverg, en stotterend verskaf. Nie juis oortuigend nie. 

Die Maandag bel Piet die koerant en doen navraag oor sy advertensietarief.

"Onder watter hofie? "

"Woonwaens te koop," antwoord Piet, en omdat hy 'n man met 'n goeie sin vir humor is, begin hy tot die advertensiemeisie se verbasing onbedaarlik giggel.

3. Bedwoede  

Besoekers uit die Suide oornag die eerste keer by ou vriende op Potchefstroom en bewonder die styl en vakmanskap van die meubels in die gastekamer met verskuldigde eerbied. 

Die indrukwekkende, swaar spieëlkas en bypassende hangkaste van donker embuia is die toonbeeld van vervloë elegansie. Jy kan in jou geestesoog sien hoe die stukke die boudoir van 'n adellike dame van 'n vorige era komplementeer, kompleet met donker brokaatgordyne en die weelderigste wolmatte.

Wat opval, is dat die nederige bed allermins by sulke erfstukke van formaat pas.  Dis bra doodgewoon; die kopstuk eenvoudig 'n vierkantige stuk donker verniste denneplank. 

Aan die ontbyttafel word die lof van die meubels besing. Die eienaars stem saam dit is iets besonders, en skets die pad wat dit deur opeenvolgende generasies gevolg het voordat dit hier aan 'n digte akkerlaning naby die Potchefstroomse Universiteit 'n staanplek gevind het.

"En die bed dan? Waar en wanneer het dié verlore gegaan?"

'n Stiltetjie sak toe.  Dan bieg die gasvrou, langs wie, op 'n hoë kleuterstoel, 'n (baie) laat laatlammetjie sit. 

"Dit was die dag toe ek die nuus kry dat ek op my jare weer swanger is. Ek was so be-ongeluk dat ek daardie blerrie bed nooit weer wou sien nie. Ek bel toe die pandjieswinkel om die dêm ding dadelik te kom haal!"        

4. Onbekende terrein  
Wat is die lekkerste ding op aarde? 

'n Klompie Volksraadslede het 'n mooi staanhorlosie present gekry. Hulle besluit die een wat die beste storie oor daardie vraag kan vertel, kan die horlosie vir hom vat. 

Een sê 'n dag langs die viswaters is die lekkerste, 'n ander besing die heerlikheid van 'n topwyntjie, 'n derde vertel niks gee hom groter plesier nie as die gebrul van 'n gehoor wanneer 'n politikus 'n treffer-kwinkslag los.

Toe Oom At Badenhorst - 'n legendariese LV van hier voor, tydens en net na die Tweede Wêreldoorlog - se beurt kom, praat hy inniglik oor hoe onoortreflik lekker dit vir hom is wanneer hy in die winter so luierig onder die komberse wakker word, en hy trek sy ou vrou so styf teen hom aan...

Hy word eenparig as die wenner aangewys. 

By die huis gekom met die horlosie, reken hy dit sal raadsaam wees om vir sy vrou 'n aangepaste weergawe van sy wenstorie te vertel. Hy sê die manne het hom bekroon vir sy vertelling hoe lekker dit is om sy vrou kerk toe te vat en dan so styf teen haar te sit en luister na die predikant. 

Op 'n dag eet hy en sy vrou in die Volksraad se eetkamer. Sy maats kom nader en sê vir haar Oom At het darem met 'n pragtige storie die horlosie losgepraat. "Ja," antwoord  sy, "die At darem. Hy kom so min daar en as hy die slag daar kom, raak hy aan die slaap!”

5. Namakwalandse windstilte
Dit was daardie jaar in Namakwaland of die wind permanent ter ruste gegaan het. 
Die veld verskrompel onder die droogte. Mens en dier wurg. Maar die wolke bly weg. Die wind het opgehou waai.  Die windpompe roer nie. 
Oom Eli Koetsier en sy vrou, Tant Kotie, het een aand net die kers gesnuit toe hy vaagweg iets hoor.  Dis soos ‘n kruiwawiel, maar ver weg. Oom Eli span sy ore in om beter te kan hoor. Hy haal amper nie asem nie. Tjierie-tjierie. Die wiel kom nader. 
“Hoor jy?” vra hy dringend. 
Tant Kotie, ietwat hardhorender, hoor eers niks. 
Later roep sy opgewonde: “Ja, ja!”
Die tjierie-tjierie klink of dit steeds al hoe nader kom. Die ritme en tempo begin ook optel. Tjierie-tjierie-tjierie, tjierie-tjierie-tjierie. Toe al vinniger: Tjierie-tjierie-tjierie-tjierie-tjierie-tjierie-tjierie-tjierie…..    
“Die windpomp,” roep Oom Eli aangedaan. 
Die twee oues lê in vervoering en luister. 
Die tjierie-tjierie-tjierie sus Tant Kotie naderhand aan die slaap. Oom Eli lê wawyd wakker. Dis die mooiste, mooiste geluid. Maar o wee. So skielik soos die tjierie-tjierie begin stoom optel het, begin dit nou stoom verloor. Tjie-rie,tjie-rie,tjie-rie,tjie-rie….
Meteens is dit dood, dood, doodstil. “Ai tog.” Oom Eli sug diep.  Hy skud aan Tant Kotie se bo-arm. “ Hy staan.” 
‘n Oomblik se stilte. “Dan moet jy my maar op my rug help draai.”
http://www.hennievandeventer.com

6. Na die dood ons skei
Met die skielike heengaan van Hannes Coetzee was sy mooi vrou, Sarie, in haar middel vyftigs na ‘n gelukkige huwelik van 35 jaar alleen in hul groot huis. ‘n Weduwee. 
In haar hartseer kon sy ‘n mate van opbeuring vind in die feit dat Hannes, ‘n soliede man sonder fieterjasies, haar goed versorg agtergelaat het. 
Haar herineringe aan haar ontslape man en hul lewe saam was vir haar ‘n vreugde.  As sy saans, soos hul gewoonte was, vir haar ‘n glasie witwyn skink en op haar bruin leerbank na die gloed van die sonsondergang op die branders sit en tuur, was daar veel om op te diep en te onthou van dinge wat saam beleef, saam gedoen en saam geniet is. 
Een herinnering was weens sy varsheid – en effense vreemdheid – telkens op die voorgrond. Dit was van hul laaste keer saam as man en vrou. Hannes het haar styf vasgehou en vir haar vertel hoe begeerlik sy steeds vir hom is.“Saartjie, my skat, ek weet ek is uiters selfsugtig. Maar ek sal darem bitterlik jaloers wees as ‘n ander man so by jou kom lê. Die eerste aand kom dra ek sy onderbroek weg…”
Sy het vrolik gelag.   Die beeld van ‘n onderbroek wat skielik, soos weens die verlies aan swaartekrag, opstyg en al swewende koers kry, was vir haar te snaaks vir woorde. Na Hannes se dood was die lag – waarvoor sy bekend  was – ‘n lang ruk stil.  Die prentjie van ‘n swewende onderbroek voor haar geestesoog het egter altyd ‘n bittersoet glimlaggie opgetower. 
Soos verwag kon word, het manlike aandag nie lank weggebly nie. Sarie Coetzee was as weduwee in ‘n liga wat in elke gemeenskap dadelik raakgesien sou word. Sy was egter nie net ‘n bekoorlike vrou nie. Sy was ook ‘n behoorlike vrou. Haastige vryers met vinnige ambisies het gou agtergekom hier gaan hulle nie hond haar-af maak nie.  
Uiteindelik, na agttien maande, was net twee in die wedloop oor: geduldige manne met ‘n oog vir waarde en ‘n heimlike bewondering vir die korrektheid en ferme dissiplines waarmee sy hul vlerkslepery hanteer. Ses maande lank is onder  vriende en familie bespiegel wie van die twee die groot prys sou verower. Toe knip ‘n onverwagte terugslag in die gesondheid die kandidatuur van die een kort. 
Daarna was dit ‘n kwessie van tyd.  Toe Renier Smit na die verloop van nog ses maande een aand weer met ‘n bos rooi rose en ‘n bottel van die beste vonkelwyn opdaag om opnuut sy ewige trou te sweer en Sarie om haar hand te vra, het sy instemmend geknik.  Renier was ‘n goeie, betroubare man – hy sou waarde toevoeg, soos Hannes altyd as vereiste vir ‘n tweede huwelik gestel het. 
Die twee is op ‘n sonnige Saterdagoggend in die laatherfs op hul albei se tuisdorp, in hul albei se gemeente, deur hul albei se jarelange leraar in die huwelik bevestig. Vriende en familie aan weerskante was duidelik in hul noppies dat die twee gewilde mense se paaie vorentoe sou saamloop. 
My huis of joune?  Dit was een van die eerste groot besluite wat geneem moes word. Sarie se huis, hoewel minder imposant, was teenaan die see. Dit is waar sy gelukkig was. Renier het gewillig by sy vrou se wens ingeval. 
Die Vrydag voor die huwelik is sy persoonlike besittings en ‘n paar waardevolle erfstukke daarheen gekarwei.  Na die troue, en ‘n fyn, keurige tee-onthaal, het hy amptelik sy intrek geneem: die nuwe man in Seemeeu-singel 22. Die nuwe egpaar sou eers later op ‘n oorsese wittebroodsvakansie vertrek. 
Die Sondagoggend word Sarie wakker en word bewus van Renier wat skynbaar half ongeduldig na iets soek.  “Nee, dis niks,” ontwyk hy haar eers. Maar later: “Ek kan dit nie verstaan nie. My onderbroek – dis skoonveld.” 
‘n Herinnering wat lank reeds vervaag het, doem eensklaps by Sarie op. “Die eerste aand kom dra ek sy onderbroek weg.” So hoor sy weer vir Hannes gemaak-ernstig dreig in sy bekende rasperige stem.  ‘n Rilling trek deur haar lyf.  “Jou onderbroek?” Dit kom bra stamelend. Sy sit regop in die bed, en sy span haar in om die verloop van die eerste huweliksnag in elke besonderheid na te speur. Was daar ‘n teken van ‘n bonatuurlike teenwoordigheid wat sy dalk gemis het? ‘n Ritseling van ‘n gordyn? ‘n Vlietende skaduwee van ‘n ongenooide toeskouer?  ‘n Onverklaarde geluid? 
Nee, sy kan niks buitengewoon onthou nie. Maar die klamp draai vaster om haar hart.
Die onderbroek is eenvoudig spoorloos. Slaaptyd die tweede aand breek aan met spanning wat in haar opbou.  Sy is bewus van ‘n spiersametrekking in haar nek. ‘n Dowwe kopseer kruip stadig van agter af vorentoe. 
Toe Renier na haar uitreik, reageer sy nie spontaan nie. “Jammer,”  is al wat sy uitkry toe hy vraend na haar kyk. Sy sien sy oë versluier, en besef dadelik dit is ‘n onvoldoende verklaring vir haar skielike ongeneentheid. “Lastige kopseer,” voeg sy by, en tik teen haar voorkop. Dit is woorde wat in haar eie ore onoortuigend klink.  Renier gee haar ridderlik ‘n drukkie en ‘n nagsoen en laat dit daar.
Slaap ontwyk Sarie ure lank.  Sy stoei eers diekant toe, dan daardie kant toe met ‘n komplikasie waarop sy nie voorbereid was en nie eintlik mee raad weet nie.  ‘n Swewende onderbroek flits telkens voor haar verby. 
As iets haar gemoedsrus versteur, is tuinwerk vir Sarie altyd uitermate goeie terapie.  Vroeg-vroeg die volgende oggend het sy haar rubberhandskoene aan en pak sy die bedding voor die slaapkamervenster met mening met haar kortarm-harkie en emmertjie vir die vergeelde blare.
Diep in die hoekie onder ‘n digte struik haak die harkie aan iets van ‘n ander tekstuur.  Sy gee hom ‘n pluk.  In die tande is ‘n verstrengelde onderbroek. Vir ‘n oomblik is sy verdwaas.  Dan val haar oog op Minora, die Maltesertjie, wat uitgestrek op ‘n tuinstoel haar aktiwiteit lê en betrag. 
Minora, stouterd!
Sy onthou hoeveel kere sy al van haar eie ondergoedjies so moes herwin, en tel dadelik twee en twee bymekaar. “Renier!” roep sy – haar stem die ene uitnodiging en verligting. 
Minora draai haar kop weg toe haar nooi en die man wat sy nog altyd net as ‘n op-sy-plek kuiergas geken het, mekaar sommer daar op die stoep weer en weer omhels.
7. Te laat, te laat  
'n Jonkman van Ceres nooi 'n Kaapse vriendin oor om met sy pa-hulle te kom kennis maak.  Die eerste aand van haar kuier sit sy ontspanne in 'n warm skuimbad.  Sy werskaf met haar groottoon aan die kraan om die watertemperatuur nog 'n bietjie hoër op te jaag.

Skielik kry sy die sensasie dat 'n onsigbare reusehand die bad probeer omkeer. Die aarde sidder.  Diep skeure verskyn in die mure. Buite dreun dit soos donderweer. Die oordeelsdag het aangebreek, flits die skrikgedagte deur haar brein. 

En waar bevind sy haar op hierdie uur van waarheid?  Stoksiel-alleen en poedelkaal in 'n vreemde bad in 'n vreemde huis op 'n vreemde dorp!

'n Paar oomblikke is sy verlam van vrees. Sy klem angsbevange aan die bad se rante. Dan vlieg sy vervaard uit die water, tas in 'n stoom- en stofwolk na die handdoek en ruk die deur amper uit sy kosyn. In blinde paniek storm sy met haar kaal, nat lyf gang-af  - die handdoek voor haar soos 'n wapperende vlag. Waarheen weet sy nie. 

Haar gasheer, Oom Paul van Zyl, bekende senator, het skaars besef wat aangaan, toe tref 'n tweede skok: die mooi jong meisie wat te midde van 'n stofwolk onbedek inbars by die vertrek waar hy hom bevind -- 'n toneel wat hy later telkens op populêre versoek oor-en-oor moes beskryf.

"Was sy darem mooi gebou, Oom Paul?" 

Op die gereelde vraag was die antwoord altyd ridderlik en stoïsyns: "Gits man, ek wou nog kyk toe gaan die ligte af!"

8. Eerlike arbeid 

'n Eerbiedwaardige heer, 'n arbeidskenner wat op sy dag  in hoë regeringskringe gereken was, het tot op 'n gevorderde ouderdom wye draaie geloop om enigiets wat volgens sy breë definisie as "afbrekend" bestempel kon word. 

Die morele afdraaipaadjies wat Europese stede soos Amsterdam en Hamburg vir nuuskierige toeriste bied, het hy veral met 'n diepe afkeuring bejeën. Op vele oorsese toere was die gretigheid van mede-toeriste om in die Walletjies of die Reperbahn of selfs Londen se Soho 'n "stout aandjie" deur te bring, altyd vir hom die teken van voete van klei.     

Half onverwags laat hy hom een aand kort voor sy aftrede deur 'n gereelde toergenoot deur die jare ompraat om saam na 'n hoog opgevyselde Amsterdamse "sex show" te gaan. "Ja, miskien tog maar hierdie een keer terwyl jy nou so aandring. Maar jy moet weet dis teen my sin en teen my beginsels, en jy gaan vertel nou nie daar in Suid-Afrika rond watter skande ek vanaand hier oor myself bring nie." 

Dit was 'n koes-koes-lopery van 'n ander wêreld deur die smal stegies na die klub wat die wêreldwyse vriend vir die aand se ontdekkingstog uitgesoek het. Telkens het 'n plakkaat wat niks aan die verbeelding oorlaat nie, of die skrapse kleredrag van een van die meisies in die verligte vensters die oningewyde in ongeloof laat vassteek. 

Die program self het hy fronsend en in doodse swye sit en dophou. Toe hulle uitstap en die vars lug oor hulle spoel, het hy -- steeds sonder om 'n woord te rep -- in die middel van die straat gaan staan, sy arms gestrek en 'n paar keer diep asemgehaal. 

Eers terug by die hotel is die kommentaar gelewer wat die vriend so lank voor moes wag. 

"Magtig, Japie, daardie skraal, donker mannetjie met die oorring darem. Hy lyk na niks, maar ek sal dit vir jou sê: die man is 'n toegewyde werker!"    

9. Nuuskierigheid kom tot ‘n val  

‘n Afgetrede Melkbosser gaan stap Koeberg se kant toe met sy kierietjie toe hy vier gedaantes uit die mis tevoorskyn sien kom.  Hy sien dadelik twee is jong mans en twee vroue. Dit lyk op ‘n afstand nie of die vroue baie klere aan het nie. 

Die pensioentrekker versnel sy pas. Toe hy nader aan sy teiken kom, word sy vermoede bevestig. Albei se bolywe is kaal.  Hy sien hoe twee mans en een vrou die water inplons.  Die ander vrou bly staan geanker op die strand. Die ander wink: “Kom, kom”, maar sy laat haar nie ompraat nie.

Hy besluit om tog maar nog ‘n entjie nader te stap om beter te kan sien.  Om sy hoek reg te kry, sit hy sy kierie onder die arm en stap ‘n tree of tien in die vlak watertjies in. So-ja, nou sien hy sommer altwee meisies tegelyk. So jonk en ferm!

Op hierdie sublieme oomblik stoot ‘n brander ‘n paar stukke seebamboes uit. Maar met dié dat onse held se oë nie op grondvlak gevestig is nie, sien hy nie die gevaar raak nie. 

Die eerste wat hy agterkom, is toe nat slierte om sy enkels krul en knoop. Ene ruk hom skoon onderstebo, plat op sy sitvlak in die water. 

Hy hoor ‘n galmende lagbui uit die vier jong kele, en besef hoe deursigtig sy strategie vir hulle moet gewees het.  Daarop tel hy sy kierietjie op en stap met sy nat klere doelgerig aan huis toe, waar sy vrou op die grasperk doenig is. 

“Wat makeer jou? Het jy probeer swem?” wil sy weet. 

Hy uiter net ‘n snork. “Jy sal my tog nie glo as ek vir jou vertel nie.”

Later bieg hy.  Maar dis elke keer vir hom pynlik as sy met behae haar weergawe van sy verleentheid vertel: “Toe die een meisie wink ‘kom, kom’ toe kom hy!” 

10. Hotagter   

Ouma se raad vir allerlei kwinte en kwale was meesal erg onortodoks, maar verrassend dikwels in die kol. Hoe hardnekkiger die probleem, des te aantrekliker het dit geword om haar medisyne -- selfs teen jou eie skeptisisme  in -- minstens een ou keertjie uit te probeer. 

Dié dat 'n raadop Swartlandse boer, Thys Stander, met 'n sensitiewe probleem na  'n oomblik se huiwering bereid was om sy eie bedenkinge eenkant toe te skuif.  Hy het by vroulief Marina uitgevis wat Ouma se aanbeveling vir aambeie is, en was nogal verras toe sy hom vertel: niks anders nie as daardie ou staatmaker teen verkoueneuse en kroeperige borse, die smeermiddel Vicks.      

Hy jaag met sy bakkie apteek toe en koop sommer twee botteltjies van die branderige salfie waarop hy nou al sy hoop vestig om verligting te bring waar vele ander rate, middels en preparate reeds pynlik misluk het. 

Na  'n kort rukkie alleen in die slaapkamer hoor Marina egter 'n kreet. Dit klink na 'n dringende noodsein en sy haas haar na haar eggenoot om hom na die beste van haar vermoë tot redding te kom. 

Daar kry sy hom op die vloer, hande-viervoet en steunend, terwyl die sweet op sy voorkop pêrel. "Blaas, blaas," pleit hy. "Dis jy wat my die goed laat aansmeer het!"

Dit het 'n nogal 'n rukkie gevat voordat Thys sy waardigheid kon herwin. Een genade: die groter gemaklikheid wat mettertyd posgevat het, het gekom om te bly. Al wat 'n aambei was, is meteens weggebrand!     

11. Die geskenk

‘n Egpaar, Dieter en Lena, het lank aktief gebly. Nie net op die rolbalbaan nie.  In ‘n stadium begin dit Dieter egter pla dat hy op een area ietwat laat slaplê.

Nou’t hy al by rolbalviende en hier en daar gehoor van die wonderlike hulpmiddel Viagra en wat daarmee vermag kan word.  Vir sy gade se iets-in-die-sestigste verjaardag besluit hy om haar met die resultaat van ‘n pilletjie te verras. 

Hy gaan vind by sy dokter mooi uit presies hoe die vurk in die hef steek, hoe lank voor die bestemde tyd die pil geneem moet word en ander gebruiksaanwysings. Hy gaan win ook wenke in by vriende wat na sy wete gereelde gebruikers is. 

Sy beplanning is vir teetyd op die groot dag. Teen 09:30 sluk hy sy wonderpil sonder om ‘n woord aan Lena te rep. Teen 10:15 ervaar hy die gloed in die wange waarop hy voorberei is.  Alles is op koers. 

Toe lui die telefoon. Dis ‘n niggie en haar man wat net gou wil inloer vir ‘n verrassingskuiertjie. Dieter ontvang hulle dikbek by die deur. Sy mond raak nog stroewer toe die twee hulle ‘n uitnodiging vir tee laat welgeval.  Daar sit hy toe, gloed en al, en trommel net gefrustreerd met sy vingers op die leuning.  

“Hoe’s jy dan vandag so stywerig?” verneem die niggie se man naderhand. 

“ Nee, ek’s niks styf nie,” antwoord Dieter. Maar hy jok. 

Ewenwel, elfuur kom en gaan. Eers na 11:30 maak die besoekers aanstaltes.  Dieter hoef nie eens te wonder of nog genoeg woema oor is nie. Hy voel in sy gebeentes  hoe ‘n floute teen sy ruggraat opkruip. 

Al wat oorbly, is ‘n styfheid om die wange. Dit is weens die die wrang wete dat die pil se uitwerking vrugteloos gekom en gegaan het en ‘n diepe mishaagdheid oor ‘n kuier wat alles kom verongeluk het.     

     12.  Vreemde omgewing  

‘n Jong man gaan na baie jare sy geboortedorp besoek. Hy gaan loer in by ‘n tannie wat hy as kind geken het en wat nog maar al die jare daar woon. Hy vra haar uit oor al die bekende bakens wat nie meer bestaan nie:  
 “Tannie, wat het geword van Oom Klopper se negosiewinkeltjie daar op die hoek?”   “Ai my kind, het daardie omgewing nie verander nie. Daar is nou ‘n nuwe Pick ‘n Pay. Jy sal die wêreld nie ken nie.”
“Tannie, en oom Knortjor Nortjé se garage?”  “Ai my kind, het daardie omgewing nie verander nie. Daar is nou ‘n yslike Mercedes-handelaar. Jy sal die wêreld nie ken nie.”
So verloop die gesprek totdat sy opmerk dat hy seker al vergeet hoe sy vir hom in sy babadae doeke moes aanspeld.  “Ai tannie, het daardie omgewing nie verander nie. Jy sal die wêreld nie ken nie.”
13. Tussen die bene 

'n Gryse koster, baie bewus van sy posisie, kom elke Sondagoggend net voor die diens begin met groot gebaar uit die konsistorie die kerk ingestap. Voor die kansel neem hy stelling in, en laat dan 'n kritiese oog oor die versamelde gemeente gaan. 

Almal was al hartlik geïrriteerd deur hierdie gesagsvertoon. Toe leer hy nederigheid -- daardie oggend voor die erediens toe hy op sy eie te blink gepolitoerde vloer gly.

Sy bene swik en sy arms pomp wild, maar daar is niks wat sy val kan stuit nie, totdat hy sonder enige waardigheid oor onder die eerste bank tussen die sedige Tant Hester se bene inskuif. 

Die tante, 'n weduwee wat nooit 'n hertroue oorweeg het nadat haar man haar op vroeë ouderdom treurig ontval het nie, was in stil gebed, onbedag op die gevaar dat 'n skaatsende koster of enige ander geleide of ongeleide projektiel skielik tussen haar bene kon beland. 
"Satan!" gil sy dat die kerk dreun toe die ongewone teenwoordigheid van ‘n manlike lyf op daardie onbehoorlike plek tot haar deurdring. 

Sy spring op haar voete en dam die prostate lyf met haar gesangeboek by. “Wat soek jy hier? Wat soek jy hier?”

Die koster is omtrent hande-viervoet by die konsistoriedeur in, terwyl 'n proesende Tant Hester steeds protesteer oor die skandelike ding wat haar oorgekom het. 

Aan die koster se verskynings voor die kansel het daarmee 'n summiere einde gekom.

14.  Galgehumor

Sy huwelik is na ‘n leeftyd saam op die rotse en die lewe druk genadeloos. In sy broosheid en ontreddering besluit 'n senior burger van Bloemfontein hy kan dit eenvoudig nie langer vat nie. Selfmoord is al uitweg. 

Hy loop dae en tob oor die voortreflikste manier om 'n einde aan alles te maak. Uiteindelik val sy keuse op 'n beproefde metode: dié van die tuinslang.  Hy gaan koop spesiaal by 'n afslagwinkel (op sy vrou se rekening) 'n netjiese nuwe stuk om aan sy kombi se uitaatpyp te verbind. 

Op 'n kil wintersaand met feitlik geen maan teen die donker lug nie ry hy stadig Naval Hill op, soek vir hom 'n verlate parkeerplekkie onder 'n alleen-boom en spring aan die werk. Toe alles gereed is, en hy vir oulaas die sterre bo hom en die stadsliggies onder hom 'n ruk in doodse stilte betrag het, skakel hy die enjin aan en laat die kragtige masjien egalig voortluier. 

Stadig, stadig sink hy in 'n diep slaap weg. Dieper en dieper. 

'n Onaangename gewaarwording wag: snerpende koue wat deur murg en been sny; ook 'n seer lyf, soos een wat geruime tyd ongemaklik gelê het, boonop op harde klip. 

Herinneringe aan sy verskriklike bedruktheid, sy groot besluit en sy laaste paar uur in die kombi maal deur sy benewelde kop. Sy oë fladder oop. Doer in die ooste breek die dag. Om hom is vaal veld, en 'n ent verder 'n kameelperd wat met 'n lui tong 'n paar blaartjies van 'n boom stroop, sy oë nuuskierig op die vreemde, witgerypte figuur hier skuins voor hom. 

Sy kombi! Die gedagte flits skielik deur die arme drommel. Wat het van sy kombi geword? 

Hy strompel Bayswater se polisie toe, en vertel daar stamelend die verhaal van sy abortiewe selfmoord aan 'n vaak konstabel, wat skielik geskok uitroep: "Jis, oom, toe steel die bliksems wragtig nog jou sterfbed onder jou uit. 

"Siestog, nou het oom nog meer worries!"

15. Doodgesukkel 

'n Ander broer in die verdrukking daag bebloed by die ongevalle-afdeling van 'n hospitaal op. Sy hemp is van bo tot onder nat en rooi. Hy druk met sy bloeiende hand 'n gat in sy bors toe, en vertel hortend sy vreemde storie.  

Die ding is: ook hy wou uit die kake van 'n smartlike huwelik ontsnap. Plan A was om 'n bottel kalmeerpille en 'n goeie paar doppe wodka af te sluk. Dit het hom lank en diep aan die slaap gesus, maar nie permanent nie.  Na 36 uur het hy met 'n allemintige babelas ontwaak.

Plan B was om sy polse te sny.  Hy het die bad vol water getap, ingeklim en albei polse met 'n skeermeslemmetjie bygedam. Daar was heelwat bloed, maar die slagaar was ongeskonde. Na  'n paar minute het die bloed gestol. Die water om hom was pienk en lou, maar hy het steeds asem gehaal. Boonop moes hy alleen die gemors opruim.  

Daar sou 'n Plan C moet wees. Hy klim toe uit die bad en besluit om hom met sy gordel aan die stewige eetkamerlig op te hang. Weer loop sy planne skeef. Die lig skeur uit die plafon. Hy val dwarsdeur die eetkamervloer tot in die kelderverdieping. 

Vol knoppe, maar nog altyd onwrikbaar in sy voorneme, begin hy om hom rondkyk vir 'n Plan D. Hy gewaar 'n 22-koeëltjie. So sonder 'n skietding is al waaraan hy kan dink om die koeël met 'n knyptang vas te hou, dit teen sy borsbeen te druk en die agterkant daarvan met die hamer te slaan so hard as hy kan. 

Met die derde kap gaan die koeël af. Hy syg teen die grond neer. Bloed borrel uit 'n wond aan die linkerkant van sy bors. 

So lê hy twintig minute op die dood en wag. Toe kom hy tot ander insigte. Die lewe is darem nie só onuithoubaar nie.  Dalk kan hy en sy ou beste ook maar weer probeer.  Hy ry toe hospitaal om hulp te kry. 

Na  'n ondersoek word vasgestel die koeël het 'n rib getref en weggeskram. Dit was skadeloos net onder sy vel aan die linkerkant van sy borskas. Die man kon op sy eie twee bene uit die hospitaal stap, verlig oor al die mislukkings. Sy vrou van vier dekades het langs hom geloop en sy hand vasgehou. 

15. Skuur-skuur 

Almal op Stellenbosch het die ouerige egpaar geken wat op hul dikwielfietse die dorp platry. 

Wat nie almal geweet het nie, is wie hulle was. Die Verdoorn van der Graads, sê maar, 'n vermaarde hoogleraar en sy knap, kunssinnige vrou, albei oorspronklik van Nederland.

Op 'n dag keer mevrou Van der Graad van 'n inkopietog terug, sit haar fiets teen die muur en knoop met die tuinman 'n vriendelike gesprekkie aan. 

Haar geliefde kat kom nader gedraf en skuur teen haar been. Dit tref haar weer dat dié se kondisie nie is wat dit moet wees nie, en sy dra haar kommer aan die tuinman oor. 

"Ek weet nie wat dit met die katjie is nie" (en sy noem hom op daardie “leuke” Nederlandse woord vir kat wat hier iets gans anders beteken). "Hy verloor nou al sy hare."

Die tuinman knik vol begrip sy kop en waag toe sy diagnose: "Seker maar van al die baaisiekel ry, mevrou!"

16. Lewendigste kop  

Oom Koos Potgieter, 'n kleurryke parlementariër van 'n vorige era, lank die hoofsweep van die Nasionale Party en 'n man wat soos 'n masjiengeweer kon praat, was in die 1970-verkiesing 'n vername teiken van die ver-regses in sy kiesafdeling, Brits. 

Hulle het hom beskou as 'n "groot liberalis" wat ter wille van die eer van hul kontrei uitgeboender moet word. 'n Juigkommando van die Herstigte Nasionale Party het van vergadering tot vergadering agter hom aangery om hom te verpes. 

Een aand in 'n sinksaaltjie op Marikana onderbreek Oom Koos sy woordevloed om 'n slukkie water te drink. Die aanvoerder van die HNP-kommando, Tant Mollie Oosthuizen, neem haar kans waar.

 "Koos, jy praat nonsens," bulder sy dit uit. "Ek is sommer lus en druk jou kop tusen my bene en gee jou 'n afgedankste loesing." Sonder om 'n oog te knip, kap Oom Koos terug: "Mollie, ek verseker jou, dit sal die woeligste kop wees wat jy nog ooit tussen jou twee bene gehad het!"

17. Niks vir niks  

'n Pretorianer, hoog op in die staatsdiens, neem sy tweede bruid saam Europa toe op 'n sakereis, wat toe sommer ook 'n wittebroodvakansie word. 

Dit hop vinnig van stad tot stad, en die tempo begin mevrou later vang. Toe die egpaar namiddag van Londen in Amsterdam aankom, is sy na  'n kort nag en 'n uitputtende dag in Oxford Street se winkels leepoog en doodmoeg. http://www.hennievandeventer.com
Die planne vir die aand moet geskraap word. "Kry vir my iets op die TV om na te kyk, dan gaan kyk jy hoe lyk die stad."

Die TV-aanbod word vinnig gesif. Boonop word 'n emmertjie ys van die kombuis af bestel, haar gunstelingdrankie gemeng en die kamerlig op dof gestel sodat sy kan ontspan. "Tot siens, skat." Toe vat hy die strate. 

So al met die stroom saam slenter hy totdat hy skielik voor 'n ry helder verligte vensters te staan kom. In elkeen is 'n stoel en in die meeste ook 'n meisie of vrou wat pruilmond haar dienste aanbied. 

Een wat skynbaar 'n rukkie haar nessie verlaat het, maak die avontuurlike in hom wakker. "Naand," groet hy, en begin uitvra oor heersende pryse en wat nog. Toe daag 'n ernstige klant op. Sy horlosie beduie dis tyd om te gaan. 

Volgende aand is mevrou piekfyn - en nuuskierig. Na  'n fietstoer in die grachtengordel, 'n besoek aan die Rijksmuseum, inkopies in die Bijenkorf op die Damrak en 'n draai by die kleurryke Boerenmarkt is sy in die bui vir die ander soort pret waarvoor Amsterdam ook beroemd/berug is. 

Hul roete lei hulle deur dieselfde straatjies en stegies wat haar sorgsame gids die vorige aand op sy solo-uitstappie ontdek het. Toe - deja-vu! Onder dieselfde lampaal, kan hy sweer, staan die nimlike een met wie hy net 24 uur tevore gestaan en korswel het.

Hy kyk anderpad. Sy groet uitdagend. Daarna gee sy 'n kekkellaggie, wys met haar vinger na sy huweliksmaat langs hom en sê toe brutaal: "Sien, dis wat je krijgen as je niet wil betaalt!"

Die huweliksatmosfeer was geruime tyd versteur. 

18. Die doodskoot  

Die kroos van Oom Gawerjal en Tant Jacomina van die Pofadder-kontrei het in reëlmaat gegroei. Elke jaar kom 'n nuwe enetjie by. Die patroon van bevalling, swangerskap, volgende bevalling, volgende swangerskap het later sy tol geëis.  Die tante se gesondheid het heelwat te wense begin oorlaat. Toe praat die dokter ernstig met die oom. Hy stel nou sy vrou se lewe in gevaar. "Oom sal die tante werklik langer kans moet gee om asem te skep; sy dra haar morsdood."

Bedparlement is gehou, en die twee besluit toe na lang wik en weeg al oplossing is om die katelkooi vir twee enkelbedjies te verruil. Die aanpassing was nie maklik nie. Een aand in die flikkerende liggie van 'n kersvlam kom Tant Jacomina agter Oom Gawerjal se oë rus swaar op haar.

Sy: "Jy keek vir my." 

Hy: "Ja, ek keek vir jou."

Sy: "Nou-ja, ek denk jy moet maar oorkom en vir my die dôdskôt kom gee!"

19.  'n Hand vol foei 

'n Tannie van Tshwane se frisheid bolangs was 'n komplikasie vir die dokter wat na  'n motorongeluk plate van haar borskas wou neem. Ondanks die beste voorsorg is die eerste x-strale dof en uit fokus.

Oom Koekies, haar man wat bekommerd eenkant sit en wag, word later ingeroep om te kom hand bysit. “Hou Oom hier vas,” beveel die dokter. “Dan neem ek die plate.” Oom Koekies laat hom nie twee keer nooi nie.  Toe die dokter aankondig hy is klaar, laat die gewillige assistent ook nie dadelik los nie. 

Eers kom oor sy lippe die woordjie "foei" -- met groot deernis uitgespreek. Daarop kry elkeen van die omvangryke voorwerpe in sy hande om die beurt 'n klapsoen!

20. Bra amper 

In 'n huwelik met heelwat spanning kry 'n ou getroude vrou van Bloubergstrand 'n bra van onbekende herkoms agter 'n rusbank terwyl sy die huis deegliker as gewoonlik skoonmaak. 

"Dis die laaste strooi," besluit sy. "So gaan ek my nie laat verneder nie -- en dit in my eie huis.

Sy wag die middag haar ou man by die voordeur toe hy van ‘n hengeltog naby Melkbossstrand terugkom. Hy word meegedeel dat alles is oor, nou verlaat sy die gemeenskaplike woning. Hy pleit hartroerend dat sy hom nie op sy oudag alleen moet los nie, ontken vurig dat hy iets van die kant-kledingstukkie weet, praat mooi en doen allerlei beloftes. Sy is egter onwrikbaar. 

In die slaapkamer voel sy tog om 'n paar trane te stort oor wat so lank was en vorentoe nie meer gaan wees nie. Sy tel ingedagte die bra op wat die oorsaak van die finale breuk is. Haar oog val op 'n etiket: Made in Canada. 

Skielik onthou sy van die Kanadese egpaar wat 'n ruk gelede in hul huis 'n ruilvakansie deurgebring het. Verleentheid en skuldgevoelens knaag aan haar. Sy gaan doen belydenis, haar vergewensgesinde man vat haar in sy arms, en siedaar - 'n nuwe begin met dieselfde huweliksmaat! 

21. Watermanewales

‘n Voorbeeldige Suid-Afrikaanse egpaar – hy ‘n rustende ouderling en sy ‘n wyksleidster - word sonder ‘n draad betrap toe hulle laat een aand ‘n lekker romantiese kuier in Zell-am-see, Oostenryk, in ‘n verlate binnenshuise hotelswembad baldadig afsluit. 

Dis ‘n geplas en ‘n gerinkink van die eerste water toe die deur skielik oopswaai en – kaa-lamiteit! – ‘n jong atletiese paartjie in wit japonne van handdoekstof onverwags instap.  Die twee heelwat ouer pretmakers verstar toe eers die man, daarna die vrou onbeskroomd hul japonne afstroop, en nog twee poedelkaal lywe die water klief.

Die Suid-Afrikaners wou eers op die vlug slaan.  Toe onthou die man die gevleuelde woorde van ‘n studentemaat van veertig jaar gelede in ‘n vergelykbare scenario: “Wie ken my gat in ‘n vreemde stad?”  Hy oortuig ook sy oorstelpte vrou van die waarheid daarvan. 

‘n Vrolike vierstuks word dit toe daar so in hul geboortepakkies!    

22. Rooikop en die sout-apie 

'n Plasie in die Bosveld. Dit is waar Stefaans en Hanna Booysen gaan aftree het nadat hulle lank aan die Rand (nou Gauteng) gewoon en gewerk het. Saam met die gawe grasdak-plaashuis tussen die soetdoringbome het 'n mak nagapie gekom: Bakkies. Bakkies is van sy babadae deur die vorige eienaars daar grootgemaak -- en gruwelik bederf! 

Hul oujongkêrel-vriend, Willem van Ryneveld, ook al by aftrede, kom maak kennis met die so besonge plek en bring 'n bekoorlike rooikop-meisie saam – Sheila Jones.  

By die vuur neem Sheila 'n southappie om saam met haar koue bier te geniet.  Net voordat sy kan hap, slaan Bakkies toe. Hy is soos blits op haar arm, gryp die eetdingetjie en spring woerts tot wie weet waar in die boom.

Die stadsmeisie met die mooi lyfie en die kort rompie val met 'n angsgil byna van haar stoel. Willem het sy hande vol om haar tot bedaring te bring. Naderhand word alles darem weer rustig. Bakkies kom nie weer lol nie, en n  'n heerlike braai sit die vier tot laataand onder die sterre en gesels. 

In hul kamer bespiegel die gasheer en gasvrou nog eers oor goeie ou Willem en die jeugdige Sheila; oor die egtheid van haar rooi haredos en ook oor die volume bier wat sy deur die lang aand weggesit het. Toe raak hulle aan die slaap. 

Algou laat 'n ongewone geluid Stefaans orent sit. Iemand in die badkamer dalk? Toe hoor hy onmiskenbaar die gille. 

Dit blyk dat Bakkies hom vergryp het aan 'n bakkie southappies wat eenkant in die donker neergesit is. Sy dors was groot!  Gewoonlik drink hy sommer uit die hond se waterbak. Dié was egter leeg. Toe is die badkamer 'n aantreklike alternatief. 

Maar 'n toiletbak se kante is glad, nat en steil. Nêrens bestaan vir 'n dors nagapie vastrapplek om uit te spring nie.  Daar sit hy toe sonder raad. En op hierdie kritieke moment stap Sheila in, met 'n amper-japonnetjie wat nie eens toegeknoop is nie. Kersie in die hand. Sy stoot die badkamer se deur net half toe, sit die blaker op die vloer neer en skuif haar reg.  

Vir Bakkies moet dit gelyk het of sy laaste oomblik aangebreek het. Hy doen toe wat hy die beste kan doen: spring! En toe hy vatplek raakgryp, bly hy krampagtig klou. Sheila moet gevlieg het. Een stukkie pienk lap met blommetjies en valletjies het op die vloer bly lê.

Toe 'n tweede sarsie gille uit haar longe skeur, is Stefaans soos blits uit die bed, meneer van 'n flits in die hand. Die toneel in die gang laat hom egter vinnig besluit om liewer sonder lig klaar te kom. Voor hom sien hy 'n gillende rooikop. 'n Oopgeknoopte japonnetjie wapper om haar skouers. 'n Papnat nagapie klou vir al wat hy werd is.

Willem moet weer troos -- wat die keer groter eise gestel het.  Voor dagbreek is hy en Sheila vort. Hy het darem kom dagsê. Sy nie. 

'n Ruk later praat Stefaans en Hanna een aand oor Bakkies wat na sy wedervaring eenvoudig weggebly het. Sekere vrae was onbeantwoord. Stefaans kon egter vir Hanna inlig: oor een ding is geen twyfel nie -- Sheila is 'n egte rooikop!

23. Hard en warm 

‘n Weskusgemeente hou ‘n vrolike konsert ter stywing van fondse.  Een toneel is ‘n parodie op die Grafsteensangers.  ‘n Fris Swartlandse boer is die “oupa van die tweeling”, die een leraarsvrou, wat ook orreliste is, is die “wulpse niggie”. 

Net voor sy debuutverskyning op die verhoog besluit die boer: vir morele versterking het hy ‘n paar teue aan sy vertroude pyp nodig. Hy verdwyn agter die verhoog, steek aan en suig met diep hale. Toe word hy geroep. Hy prop die vuurwarm pyp in sy broeksak en laat vat verhoog toe waar hy sy plek op sy stoel inneem. 

Volgende oomblik: hier kom “wulpse niggie”.  Sy swaai die netjiese lyf koketterig, vat hier aan ‘n oorlel, vryf daar oor ‘n kop en gaan sit onverwags op “oupa” se skoot. 

Dis of ‘n slang haar gepik het. Sy maak haar rug styf, rol haar oë en vra die boer: “Wat is so hard en so warm?” 

“Oupa”: “Ek hoop dis my pyp!” 

 24. Encore vir Julie! 

Om haar 69ste verjaardag op 1 Oktober 2004 te vier, het die sangeres Julie Andrews, ‘n spesiale konsert in New York se Radio City Music Hall aangebied. Een van haar nommertjies was My Favorite Things uit die legendariese silwerdoek-musiekblyspel  Sound of Music, wat vanjaar (2005) veertig jaar oud is. Die woorde is ietwat aangepas om haar gryskop- gehoor te vermaak.  

Hier is die “verwerkte” weergawe:  

Maalox and nose drops and needles for knitting,

Walkers and handrails and new dental fittings,

Bundles of magazines tied up in strings,

These are a few of my favorite things.

Cadillacs and cataracts and hearing aids and glasses,

Polident and Fixodent and false teeth in glasses,

Pacemakers, golf carts and porches with swings

These are a few of my favorite things.

When the pipes leak,

When the bones creak,

When the knees go bad,

I simply remember my favorite things,

And then I don’t feel so bad. 

Hot tea and crumpets, and corn pads for bunions.

No spicy hot food or food cooked with onions,

Bathrobes and heat pads and hot meals they bring

These are a few of my favorite things. 

Back pains, confused brains, and no fear of sinnin’,

Thin bones and fractures and hair that is thinnin’,

And we won’t mention our short shrunken frames, 

When we remember our favorite things. 

When the joints ache, when the hips break, when the eys grow dim,

Thein I remember the great life I’ve had,

And then I don’t feel so bad!

Die skone Julie is langer as vier minute lank oorverdowend staande toegejuig. Sy is herhaaldelik vir ‘n toegif teruggeroep.

Voorwaar ‘n goue oue.   

TEN SLOTTE 

Die ryp het ‘n wit glans

oor my hare gestrooi.

ek glo ek het reeds

‘n grysaard geword

en ek is verheug.

· Wilhelm Müller

